
Obrigado, Sr. Presidente, S. Exa. Sonexay SIPHANDONE, 

Ilustres Líderes da ASEAN, 

S. Exa. Eng.º António Guterres, Secretário-Geral das Nações Unidas 

S. Exa. Secretário-Geral da ASEAN, 

Senhoras e Senhores, 

 

Privilégio ida mai ha’u bele participa hanesan observador iha Cimeira tinan né 

nian entre ASEAN ho Nações Unidas no halo observações badak balu lorin Timor-

Leste nian naran. 

Ha’u hakarak felicita Eng.º António Guterres,Timor-Leste nia belun di’ak ida 

hori uluk kedan, ba adoção nebé foin halo kona-ba “Pacto ba Futuro”. 

Timor-Leste foin daudaun né reconhece papel vital António Guterres nian iha  

mobilização comunidade internacional hodi apoia ami-nia independência ho 

desenvolvimento nacional, hodi nuné fó ba nia cidadania timorense. 

Timor-Leste apoia maka’as Secretário-Geral ho Nações Unidas iha 

implementação Pacto ba Futuro né, hodi garante paz, dignidade humana no 

prosperidade. 

Ami fiar katak Pacto né fornece quadro ho reforma institucional necessários 

hodi hasoru problemas atuais no emergentes iha mundo. 

Pacto ba Futuro né necessário tanba ordem internacional naksobu daudaun 

ona. 

Mundo hasoru hela desigualdade boot tebes, ho ema lubun oan ida mak halibur 

mesak quantidades riqueza barak demais, enquanto ema liu mil milhões terus tanba 

hamlaha ho pobreza extrema (ka moris kiak rabat-rai). 

Hanesan Secretário-Geral hateten ona, arquitetura financeira internacional 

estabelece iha altura ida nebé países sira nebé ohin-loron temi dehan países em 

desenvolvimento iha hela domínio colonial okos. 

Arquitetura né la fornece financiamento necessário atu alcança Objetivos  

Desenvolvimento Sustentável (ODS) nian nem rede segurança global nebé países 

em desenvolvimento precisa hodi combate pobreza extrema, desnutrição ho crises 

humanitárias. 

Ita hasoru mós crise tripla (ka tolu) hanesan alterações climáticas, 

biodiversidade nebé lakon ka mohu ho degradação ambiental. 

Dala ida tan, parte sira nebé ladún contribui ba crises globais hirak-né mak 

terus uluk liu, terus barak liu no, dala barak, terus mesamesak. 

Sira sai vítimas husi agentes internacionais ho políticas egoístas nebé valoriza 

lucro ho poder hodi prejudica dignidade humana ho sustentabilidade ambiental. 

Nuné mós, ita-nia sistema internacional kona-ba segurança coletiva sai aat tiha 

tanba divisões geopolíticas no tanba aplicação seletiva (katak hili de’it) kona-ba direito 

internacional. 

Ita assite aumento iha hostilidades, conflitos ho funu iha Médio Oriente, iha 

Ucrânia no iha países frágeis iha mundo tomak, inclui Sudão, Iémen, Haiti ho 

República Democrática do Congo. 

Timor-Leste apoia papel g7+ nian atu fó lian ba países frágeis ho afetados husi 

conflitos, no sai mós hanesan modelo ida ba construção resiliência ho paz. 

Ita iha sorte tanba bele conta ho Secretário-Geral das Nações Unidas ida nebé 

iha determinação ho coragem atu lidera comunidade internacional iha resposta ba  

desafios boot sira iha ita-nia tempo. 

Atu hakotu, ha’u hakarak, dala ida tan, felicita Nações Unidas ba adoção “Pacto 

ba Futuro”, hodi garante desenvolvimento sustentável ho paz iha ita-nia mundo. 

Ami hakarak colabora no participa iha iniciativa ida-né iha âmbito quadro  

cooperação ASEAN – ONU nian, atu alcança ita-nia objetivos comuns hanesan paz, 

estabilidade ho desenvolvimento sustentável. 

 

Obrigado, Sr. Presidente. 

Kay Rala Xanana Gusmão 


